
Nushire mw’isengesho ivy’uruhara ugomba kugira muri iryo sekeza.—1 Tim. 2:1-4.
Amakete wandika ukwiye kuba wayarungitse imbere yo ku wa 1 Ndamukiza 2017.

Andikira umwe canke abarenga mu bategetsi berekanywe mu mpera z’ubu buyobozi. Umutegetsi
umwe woshobora kumurungikira amakete arenga rimwe.

Uko ikete rikwiye kuba rimeze

Nimba mu dukorwa wirangurira two kwikenura (business) hari umutwe w’ikete usanzwe ukoresha,
woshobora kuwukoresha kw’ikete wandika.

Andika mu rurimi rwawe bwite. Ntibikenewe ko amakete wandika ashirwa mu kirusiya. Nimba uzi
neza ikirusiya, woshobora kwandika amakete yawe mu kirusiya.

Mu makete wandika nta rikwiye kurenza uruhande rumwe rw’urupapuro. Andikisha imashine.
Wandikishije iminwe na ho, niwandike ibisomeka neza.

Niwirinde gushiramwo amakosa mu buryo wandika amajambo, mu ndimburo canke mu tumenyetso
two kuruhuka.—be rup. 71-73.

Shirako umukono wawe bwite kw’ikete.
Ntibikenewe ko uha ikopi y’ikete abakurambere, ibiro vy’ishami, canke uwundi.
Nta gisohokayandikiro ukwiye gushiramwo.

Kw’ibahasha, shirako aderese yawe. Raba neza ko aderese y’umutegetsi wandikiye ihuye neza
n’iyerekanywe mu mpera y’ubu buyobozi.

Rungika amakete yawe biciye muri posita kandi uyashireko ama timbres mpuzamakuru ahagije.
Ntuyarungike ukoresheje e-mail.

Ibishirwa mw’ikete

Wandikira umutegetsi umusaba kugira ico afashije. Nuvuge ko wizigiye yuko abategetsi b’Uburusiya
bazohagarika ingingo igira ifatirwe ibiro vy’ishami vyo mu Burusiya n’amashengero yaho, kugira ngo
abavukanyi na bashiki bacu babandanye bagira amakoraniro yabo y’ivy’ugusenga mu mahoro no mu
mwidegemvyo. Woshobora kuvuga ko ukenguruka amategeko ya Leta y’Uburusiya aha abenegihugu
bose umwidegemvyo wo gusenga.

Amakete wandika akwiye kuba atomoye, mugabo arimwo ukwubaha. Ivyiyumviro ushikiriza uvuga
uko ibintu biri koko nubishikirize muri make mu majambo yawe bwite. Mu makete wandika ushobora
gushiramwo kimwe canke bibiri mu vyiyumviro biri aho hepfo, canke amakuru ya vuba cane
yasohowe kuri jw.org. Niwibuke ko “inyishu, iyo irimwo ubwitonzi, ikevya uburake,” be n’uko
“ururimi rw’ubwitonzi rushobora kumena igufa.”—Imig. 15:1; 25:15.

Woshobora kuvuga muri make ingene amakoraniro yacu n’ibitabu vyacu vyabagiriye akamaro mwe
n’umuryango wawe. Ntihagire izina na rimwe ry’lcabona wo mu Burusiya uvuga.

Uko ibintu biri

Ku wa 15 Ntwarante 2017, Umushikiranganji w’ubutungane w’Uburusiya yaritwaye muri Sentare
Ntahinyuzwa y’Uburusiya arondera ko amategeko *“yemeza ko ishirahamwe ry’ivy’ugusenga
ry’lvyabona vya Yehova (lbiro bikuru vyabo) ari iry’intagondwa, ko ibikorwa vyaryo bikwiye
kubuzwa kandi rigafutwa.” Sentare Ntahinyuzwa niyashigikira ico kirego, bizogira ingaruka zibabaje
cane ku Vyabona vya Yehova bose bo mu Burusiya. Hoca hafutwa Ibiro bikuru vyabo be n’inzego
400 zemewe n’amategeko bakoresha kugira ngo batunge Ingoro z’Ubwami zabo bwite canke
bazikote. lvyo bisobanura ko ikibanza ishami ryubatswemwo i St. Petersburg be n’Ingoro z’Ubwami

ziri hirya no hino mu gihugu vyoshobora kwigarurirwa na Leta. Vyongeye, umwe wese mu Vyabona
barenga 170.000 yoca akurikiranwa ku caha c’uko gusa aja mw’ikoraniro ry’ivy’ugusenga, asomera
Bibiliya hamwe n’abandi canke abwira abandi ivyo yemera.

Itegeko rya Leta y’Uburusiya rijanye n’ibikorwa vy’intagondwa ririko rikoreshwa ukutariko ku
Vyabona vya Yehova bo mu Burusiya. lvyabona vya Yehova barihatira kuba abenegihugu beza.
Kw’isi yose turazwi ko dukora ibikorwa biremesha amahoro be n’uko tutokwigera tuja mu bikorwa na
bimwe vyofatwa n’amategeko ko ari ivy’intagondwa canke vy’ubugizi bwa nabi.

Igikorwa c’lvyabona vya Yehova be n’ibitabu dusohora biremesha ugukunda Imana n’abantu,
ugukunda umuryango n’ukwubaha ubutegetsi. Muri mwene ivyo bitabu bishingiye kuri Bibiliya nta
kintu na kimwe kirimwo cokwitwa ko ari ic’intagondwa canke c’ubugizi bwa nabi.

Ku wa 23 Ntwarante 2017, hari akantu gatoyi kahinduwe ku kuntu imwimwe yose muri izo aderese indwi
zo kurungikako amakete yanditswe. Ntibikenewe ko amakete yari yarungitswe hakoreshejwe aderese
y’ubwa mbere asubira kurungikwa.



